
Abstract 

 

The increasing impact of climate change has gained global attention and 

has led to various mitigation measures being taken to address it. 

Mitigation measures through education, especially Climate Change 

Education, are one of the measures to increase public readiness to act on 

climate change. The understanding of the impact of food consumption on 

climate change should be enhanced to form a generation that adopts 

sustainable diets. The shift from unsustainable dietary patterns to 

sustainable diets can reduce the carbon footprint of foods that contribute 

to climate change. A low understanding and awareness of the importance 

of adopting a sustainable diet in mitigating the effects of climate change 

is a challenge that needs to be overcome. This article reviews the issues 

and challenges in implementing Climate Change Education which is an 

important medium for improving sustainable dietary practices. Among the 

issues and challenges identified are the knowledge and willingness of 

teachers to implement climate change education. In addition, the issue of 

under skilled teachers integrating knowledge about climate change-

related food consumption in teaching is also a challenge. Environmental 

conditions that do not support sustainable dietary practices such as food 

availability, advertising, and economic affordability are also challenges 

in improving sustainable dietary practices. Therefore, measures should be 

taken to improve the readiness and skills of teachers to integrate 

knowledge related to sustainable diet practices into the teaching session. 

In addition, efforts to provide an environment that supports sustainable 

dietary practices need to be stepped up. This is because sustainable diet 

practices can reduce the impact of carbon footprint generation and can 

improve the health of the community in line with the Sustainable 

Development Goals (SDGs). 

 

Keywords: Climate Change, Sustainable Development Goals, Sustainable 

Diet Practices 

PENGENALAN 

Perubahan iklim yang dihadapi oleh dunia global kini menjadi perhatian pelbagai organisasi di 

peringkat antarabangsa mahupun di peringkat tempatan. Perubahan iklim telah dikenalpasti 

melalui peningkatan min suhu global, perubahan taburan hujan, peningkatan aras laut dan pelbagai 

fenomena yang lain (IPCC, 2021). Perubahan iklim berpunca daripada peningkatan jumlah gas 

rumah hijau (GRH) di atmosfera yang disebabkan oleh aktiviti-aktiviti manusia di samping proses-

proses semula jadi (Awanthi & Navaratne, 2018; Hewage et al., 2019; van Dooren et al., 2018).  

Walaupun secara semula jadinya GRH adalah penting untuk mengisi ruang atmosfera bagi tujuan 

mengawal suhu bumi supaya tidak terlalu rendah, namun peningkatan peningkatan GRH di 

atmosfera menyebabkan suhu bumi meningkat (Al-Ghussain, 2019). Kesan peningkatan GRH ini 

lebih hebat akibat revolusi industri (Rogelj et al., 2018). Bagi mengekalkan peningkatan suhu 

bumi kurang daripada 1.5°C, disasarkan sebanyak 67-91%  pengurangan GRH perlu dilaksanakan 

menjelang 2050 berbanding kadar pelepasan pada tahun 2010, bagi mengelakkan krisis iklim yang 

lebih buruk berlaku (IPCC, 2018). 

 

Jumlah gas rumah hijau (GRH) yang dibebaskan oleh individu mahupun sesebuah populasi dalam 

suatu jangka masa tertentu juga dikenali sebagai jejak karbon (Ademola & Bamigboye, 2016). 

Peningkatan jejak karbon akibat aktiviti manusia telah dikenal pasti sejak beberapa dekad yang 

lalu (Collins et al., 2020). Sebagai contoh, aktiviti-aktiviti manusia yang menghasilkan jejak 

karbon adalah seperti penggunaan kenderaan bermotor, penjanaan tenaga elektrik, penggunaan 

air, kepenggunaan isi rumah serta proses hidup yang lain (Boose, 2014; Ivanova et al., 2017). 

Peningkatan populasi manusia yang dianggarkan mencecah kepada 8.5 billion di seluruh dunia 

menjelang 2030 lebih memberi kesan kepada penghasilan jejak karbon (Stubbs et al., 2018). 

Penghasilan jejak karbon perlu dihadkan bagi mengurangkan kesan perubahan iklim untuk 

menjamin kesejahteraan masyarakat kini dan generasi yang akan datang.  

 

Bagi tujuan mengekalkan kesejahteraan dan masa depan yang lestari untuk kesemua masyarakat 

dunia, Pertubuhan Bangsa-Bangsa Bersatu (PBB) telah melancarkan Matlamat Pembangunan 

Lestari atau Sustainable Development Goals (SDGs) pada tahun 2015 (Ling et al., 2019; 

Subiantoro & Mutiarani, 2021). Matlamat Pembangunan Lestari atau Sustainable Development 

Goals (SDGs) merangkumi 17 matlamat. Matlamat ke-13 merupakan Tindakan Iklim atau Climate 

Action yang khusus dalam menangani kesan perubahan iklim. Sebagai salah sebuah negara 

anggota PBB, Malaysia turut terlibat dalam Perjanjian Paris 2015 untuk meningkatkan kesedaran 

terhadap persekitaran global dan menyebarkan maklumat tentang perubahan iklim (IPCC, 2018). 

Malaysia turut beraspirasi untuk mengurangkan jejak karbon sebanyak 45% menjelang 2030 

(Susskind et al., 2020). Bagi mencapai aspirasi tersebut, dasar-dasar kerajaan turut digubal selaras 

dengan Matlamat Pembangunan Lestari. 

 

Peranan individu dalam menyokong dasar-dasar kerajaan bagi mencapai aspirasi mengurangkan 

jejak karbon amat penting. Setiap individu bertanggungjawab mengambil tindakan mitigasi iklim 

bagi mengelakkan kesan perubahan iklim menjadi lebih serius sehingga memberi kesan buruk 

kepada manusia dan semua makhluk hidup di bumi (Nayan et al., 2020). Beberapa kajian telah 

melaporkan bahawa pendidikan sangat berperanan sebagai medium penyebaran pengetahuan 

tentang kesan perubahan iklim yang memacu ke arah kehidupan yang lestari (Hanifah et al., 2014; 

Rekan et al., 2017). Pendidikan perubahan iklim amat perlu diberi perhatian dalam melahirkan 

masyarakat yang berdaya fikir lestari serta menjalankan gaya hidup rendah karbon. Masyarakat 

yang mengamalkan gaya hidup rendah  karbon merupakan aset yang dapat membantu mencapai 

aspirasi Malaysia ke arah negara sifar karbon bersih menjelang 2050. Selaras dengan matlamat ke 

13, pelbagai usaha dan langkah mitigasi iklim telah diambil bagi mengurangkan jejak karbon. 

Salah satu agenda yang terdapat di dalam Rancangan Malaysia ke-12 adalah untuk mengarus 

perdana Matlamat Pembangunan Lestari (Jabatan Perdana Menteri, 2021). Sebagai contoh, antara 

usaha yang telah dijalankan di Malaysia bagi mengurangkan jejak karbon ialah memperkukuhkan 

pengurusan dan pemuliharaan hutan, meningkatkan penggunaan tenaga boleh diperbaharui, 

meningkatkan perancangan bandar, dan menggalakkan pengangkutan awam (Susskind et al., 

2020). Selain daripada langkah mitigasi tersebut, langkah mitigasi melalui pendidikan juga 

merupakan suatu langkah mitigasi yang berpotensi tinggi setanding penggunaan teknologi bersih 

(Cordero et al., 2020). Langkah mitigasi melalui pendidikan berkait rapat dengan Matlamat 

Pembangunan Lestari ke-4 iaitu Pendidikan Berkualiti atau Quality Education.  

 

Kefahaman untuk memerangi perubahan iklim dan menggalakkan kelestarian alam sekitar kian 

berkembang dan giat dikaji oleh para sarjana seluruh dunia (Suhaimi & Mahmud, 2022). Namun 

begitu, terdapat pelbagai cabaran dalam meningkatkan kesedaran dan kefahaman tentang 

perubahan iklim serta gaya hidup lestari dalam kalangan murid khasnya dan dalam kalangan 

masyarakat, amnya. Tujuan artikel ini adalah untuk mengulas isu dan cabaran dalam 

meningkatkan amalan rendah karbon, khususnya dalam corak diet melalui pelaksanaan 

Pendidikan Perubahan Iklim. 

 

Isu-isu dalam Meningkatkan Amalan Diet Lestari 

Amalan diet lestari merupakan salah satu daripada amalan gaya hidup rendah karbon. Food and 

Agriculture Organisation (FAO) mendefinisikan diet lestari sebagai pengambilan diet yang bukan 

sahaja menjaga alam sekitar, malah sesuai dengan dimensi ekonomi dan sosio-budaya di setiap 

tempat, tidak hanya berkaitan dengan pembungkusan atau pengangkutan, tetapi keseluruhan 

kitaran pengeluaran  (FAO & WHO, 2019). Oleh kerana aktiviti kepenggunaan makanan 

melibatkan aktiviti perolehan makanan bermula dari sumber ladang dan penternakan, penghasilan 

sumber makanan melibatkan penghasilan jejak karbon daripada penggunaan tanah dan juga air 

(de Ruiter et al., 2017; Ridoutt & Navarro Garcia, 2020; Schaldach et al., 2017). Pelepasan jejak 

karbon makanan daripada penternakan haiwan ruminen terutamanya lembu, menghasilkan jejak 

karbon yang paling tinggi berbanding ternakan haiwan bukan ruminen seperti ayam (González-

García et al., 2018) hasil pelepasan gas metana daripada sistem pencernaan haiwan tersebut yang 

dilaporkan mempunyai kesan amat buruk terhadap perubahan iklim (Fiala et al., 2020).  

 

Keseluruhan sistem rantaian bekalan makanan juga melibatkan proses-proses yang menghasilkan 

jejak karbon termasuk sistem pengangkutan yang digunakan untuk mengangkut bahan mentah, 

penggunaan tenaga elektrik semasa pengilangan dan pemprosesan makanan dan pembungkusan 

(Crippa et al., 2021; El Bilali et al., 2021). Kefahaman tentang penghasilan jejak karbon dalam 

keseluruhan proses penternakan, perladangan sehingga sesuatu makanan terhidang di meja makan 

memerlukan asas literasi karbon dalam individu. Pertambahan restoran makanan segera, pasar 

raya dan pengedar makanan yang diproses mempengaruhi peningkatan pengambilan makanan 

yang mempunyai jejak karbon yang tinggi (Forde & Decker, 2022; Llanaj & Hanley-Cook, 2021). 

Pemilihan makanan berasaskan daging merah dan daging proses dalam kalangan masyarakat 

hakikatnya memberi kesan kepada perubahan iklim. Tabiat memilih makanan yang diproses 

khasnya makanan sejuk beku meningkatkan lagi jejak karbon makanan (Alsaffar, 2016). Corak 

pemakanan yang tidak lestari secara langsung akan meningkatkan kesan perubahan iklim hasil 

peningkatan jejak karbon (Springmann et al., 2018). Kesan perubahan iklim seterusnya akan 

menjejaskan ekosistem dan kesejahteraan manusia. Hasil pertanian terjejas akibat kejadian banjir 

dan kemarau (Nayan et al., 2020) serta peningkatan suhu bumi memberi kesan kepada 

kemandirian serangga agen pendebungaan yang berfungsi dalam kegiatan pertanian (Rafferty, 

2017) dan penyebaran serangga perosak akibat kebakaran hutan (Seidl et al., 2017). 

Literasi karbon merupakan memacu kepada amalan gaya hidup yang memiminumkan pelepasan 

karbon di atmosfera sebagai suatu strategi menangani kesan perubahan iklim  dunia (Saiyidatina 

Balkhis Norkhaidi et al., 2017). Asas literasi karbon perlu diterap dalam kalangan masyarakat 

bermula daripada peringkat sekolah rendah dan menengah supaya dapat melahirkan generasi 

masyarakat yang mengamalkan kepenggunaan lestari serta gaya hidup rendah karbon. Namun 

begitu, kefahaman masyarakat tentang jejak karbon masih berada pada tahap sederhana (Nayan et 

al.,2020). Oleh yang demikian, amalan gaya hidup rendah karbon harus ditingkatkan dalam 

menangani kesan perubahan iklim. 

  

Isu Amalan Gaya Hidup Rendah Karbon 

Setiap aktiviti kehidupan seharian yang dijalankan amat berkait rapat penghasilan jejak karbon 

yang merupakan punca kepada kesan perubahan iklim. Individu yang menguasai literasi karbon 

memahami kesan setiap aktiviti yang dilakukan terhadap penghasilan jejak karbon dan mampu 

membuat keputusan yang bijak dalam mengurangkan penghasilan jejak karbon dalam gaya hidup 

mereka (Dósa & Russ, 2020). Kajian-kajian lepas telah menyatakan gaya hidup rendah karbon 

membantu dalam mengurangkan kesan perubahan iklim (Nawi et al., 2019). Pelbagai pendekatan 

telah dijalankan dalam menerapkan gaya hidup rendah karbon seperti melalui aktiviti ekstra 

kurikulum (Schmidt, 2020), melibatkan kerjasama dengan masyarakat awam (Rudd et al., 2020; 

Wong et al., 2017). Selain daripada penerapan melalui pendidikan formal di sekolah, Dubois et al. 

(2019) berpandangan bahawa sikap kepenggunaan isi rumah merupakan faktor asas dalam gaya 

hidup rendah karbon. 

 

Kefahaman tentang kesan gaya hidup seharian seperti dalam kepenggunaan tenaga, kepenggunaan 

air, pengangkutan dan kepenggunaan makanan mempunyai hubungan dengan kesediaan untuk 

mengambil tindakan untuk mengurangkan jejak karbon (Tolppanen et al., 2021). Sebagai contoh, 

pemilihan produk tempatan berbanding produk yang diimport merupakan salah satu gaya hidup 

rendah karbon yang menyumbang kepada pengurangan jejak karbon daripada proses 

pengangkutan. Beberapa penyelidik melaporkan tentang pendekatan yang meningkatkan 

kesedaran dan pengetahuan tentang gaya hidup rendah karbon (Hui et al., 2020; Wong et al., 

2017). Namun begitu, dapatan kajian Ahamad dan Ariffin (2018) melaporkan tahap sikap dan 

amalan rendah karbon masih belum dapat ditingkatkan ke tahap tinggi.  

 

Di Malaysia, amalan gaya hidup rendah karbon masih tidak dapat dibanggakan dan tidak setanding 

dengan negara-negara maju (Mahat et al., 2015). Kajian berkaitan amalan rendah karbon masih 

belum menyeluruh dan kebanyakannya hanya tertumpu kepada amalan kitar semula, penjimatan 

tenaga elektrik dan kepenggunaan pengangkutan  (Nayan et al., 2020; Wong et al., 2017). Gaya 

hidup rendah karbon yang melibatkan proses kepenggunaan makanan masih kurang dibincangkan 

di negara kita. Ini selaras dengan dapatan kajian Alhothali et al. (2021) yang melaporkan masih  

kurang kajian yang memberi fokus kepada kesedaran kepenggunaan makanan dan diet lestari yang 

memberi kesan terhadap perubahan iklim dijalankan oleh negara-negara membangun, termasuk 

Malaysia. 

 

Isu Keselamatan Keterjaminan Makanan 

Keselamatan dan keterjaminan makanan merupakan suatu isu yang amat berkait rapat dengan 

kesan perubahan iklim. Perubahan iklim merupakan isu global kerana menyebabkan masalah 

ancaman keterjaminan makanan (Hadida et al., 2022; Mesquita & Bursztyn, 2018). Tekanan yang 

semakin meningkat untuk menghasilkan makanan yang mencukupi bagi populasi manusia yang 

kian bertambah dan ancaman penurunan hasil tanaman yang disebabkan oleh perubahan iklim, 

memerlukan penyelesaian yang segera (Noort et al., 2022). Isu kekurangan bekalan ayam, telur 

dan beras yang pernah terjadi di negara kita memberi indikasi bahawa bekalan makanan bagi 

keperluan masyarakat tidak mencukupi berbanding populasi yang kian meningkat. Selain itu, isu 

keselamatan makanan seperti penghasilan makanan tiruan di pasaran pemberi risiko yang buruk 

terhadap kesihatan masyarakat awam. Kwasi Bannor et al.(2023) dalam kajian mereka telah 

menyenaraikan beberapa jenis penipuan dalam makanan termasuk pelabelan yang salah, 

penggunaan bukan bahan asli dalam makanan, penggantian dan penggunaan bahan tambahan yang 

tidak dibenarkan. Kajian yang sama juga telah melaporkan bahawa terdapat penipuan dari segi 

maklumat yang kurang tepat tentang sumber bahan makanan dan melabel makanan konvensional 

sebagai makanan organik bagi penjualan dengan harga yang lebih tinggi. Sekiranya isu ini tidak 

segera diatasi, ia akan membawa kesan yang lebih buruk terhadap kesihatan termasuk masalah 

seperti malnutrisi dan juga kebuluran (Zhang et al., 2020). 

 

Isu keselamatan dan keterjaminan makanan memberi kesan kepada taraf kesihatan individu. 

Menurut Kennedy et al. (2018), kualiti diet yang diamalkan mempunyai kaitan dengan kualiti 

kesihatan. Oleh yang demikian, pengetahuan tentang corak diet yang dapat mengurangkan tekanan 

kepada keselamatan dan keterjaminan makanan perlu ditingkatkan. Kepenggunaan makanan 

berkait rapat dengan corak diet manusia juga dapat mempengaruhi penghasilan jejak karbon yang 

turut memberi kesan kepada perubahan iklim (Blanco-Murcia & Ramos-Mejía, 2019; James & 

Friel, 2015). Song et al. (2017) melaporkan proses penghasilan dan penggunaan makanan  adalah 

penyumbang kepada hampir 35% pelepasan jejak karbon global.  

 

Pengurangan jejak karbon global dapat dilaksanakan dengan amalan corak diet yang lestari (Hahn 

et al., 2021; Malan et al., 2020; WWF, 2018). Menurut Smith (2020), setiap ahli masyarakat perlu 

bekerjasama dalam pembinaan persefahaman ke arah peralihan daripada diet yang tidak lestari 

kepada diet lestari yang menghormati alam sekitar, baik untuk kesihatan dan sesuai dengan 

budaya.  

 

Isu Masalah Kesihatan Berkaitan Corak Diet  

Masalah kesihatan yang berpunca daripada mengamalkan diet yang tidak sihat dalam kalangan 

masyarakat Malaysia telah dilaporkan di dalam beberapa kajian tinjauan di peringkat kebangsaan. 

Tinjauan Kesihatan Dan Mobiditi Kebangsaan melaporkan 95% orang dewasa di Malaysia 

mengambil serat kurang daripada kuantiti yang disyorkan (Institut Kesihatan Umum, 2020). Selain 

itu, dapatan kajian Daud et al. (2018) yang melaporkan remaja yang tinggal di kedua-dua kawasan 

bandar dan luar bandar masih mengambil kuantiti serat yang kurang daripada kuantiti yang 

disarankan. Pengambilan serat sangat berkait rapat dengan pengambilan makanan berasaskan 

tumbuh-tumbuhan seperti yang disarankan dalam diet lestari.  

 

Lebih daripada 1.9 bilion orang dewasa di seluruh dunia mempunyai berat badan berlebihan 

manakala 600 juta mengalami masalah obesiti (Neacsu et al., 2017). Peratus remaja yang 

mengalami obesiti di Malaysia ialah 14.8% (Institut Kesihatan Umum, 2017). Masalah obesiti 

dalam kalangan remaja lelaki di Malaysia menunjukkan peratus yang lebih tinggi berbanding 

remaja perempuan (Institut Kesihatan Umum, 2017). Selain pengambilan tenaga yang melebihi 

keperluan tenaga harian, kajian Rezali et al.(2012)  risiko obes dalam kalangan remaja juga 

dipengaruhi oleh aktiviti fizikal. Kajian Norruzeyati Che Mohd Nasir et al. (2021) melaporkan 

masalah obesiti juga melibatkan kanak-kanak di negara ini. Kajian tersebut menyatakan faktor-

faktor yang menyebabkan risiko obesiti dalam kalangan kanak-kanak antaranya adalah status 

sosio-ekonomi keluarga dan amalan diet.  

Di Malaysia, 1.7 juta orang didapati mempunyai risiko penyakit kardiovaskular kerana mengidap 

ketiga-tiga penyakit tidak berjangkit atau non-communicable diseases (NCDs) seperti diabetes, 

hipertensi dan mempunyai bacaan kolesterol yang tinggi (Institut Kesihatan Umum, 2020). Lebih 

membimbangkan, penyakit kardiovaskular dilaporkan sebagai punca utama kematian di Malaysia. 

Peningkatan penyakit tidak berjangkit telah menjadi suatu cabaran sosial yang diberi tumpuan 

untuk ditangani dalam Rancangan Malaysia ke-12 (Jabatan Perdana Menteri, 2021).Ini berikutan 

laporan Rancangan Malaysia ke-11 yang melaporkan prestasi penjagaan kesihatan yang belum 

mencapai sasaran kerana nisbah insiden penyakit tidak berjangkit yang kian meningkat (JPM, 

2021). 

 

Pengambilan diet lestari dapat mengurangkan kesan terhadap alam sekitar dan dapat membantu 

mengawal obesiti (Fanzo et al., 2022; Zulkifli & Moy, 2021). Selain obesiti, pengamalan diet 

lestari juga memberi kesan dalam mengurangkan risiko menghidap penyakit tidak berjangkit 

(NCDs) seperti tekanan darah tinggi, penyakit kardiovaskular dan diabetes (Cleveland & Jay, 

2020; Fanzo et al., 2022; Poutanen et al., 2022). Laporan daripada High Level Panel of Experts 

(HLPE, 2017) menunjukkan kadar penyakit tidak berjangkit atau non-communicable diseases 

(NCDs) khususnya obesiti telah meningkat dalam kalangan masyarakat dunia sejak tahun 1980. 

Melaksanakan perubahan diet berpotensi untuk menangani kedua-dua mitigasi perubahan iklim 

dan pengurangan penyakit tidak berjangkit dengan memastikan pemenuhan pengambilan nutrien 

penting (Song et al., 2017). Oleh yang demikian, usaha meningkatkan amalan diet lestari dalam 

kalangan murid melalui Pendidikan Perubahan Iklim amat relevan dalam menyediakan murid 

yang dapat menyumbang kepada tindakan mitigasi iklim serta mempunyai taraf kesihatan yang 

baik. 

 

Isu Pelaksanaan Pendidikan Perubahan Iklim 

Pendidikan merupakan medium utama dalam meningkatkan kefahaman individu tentang kesan 

tindakan mereka dalam menjalankan aktiviti seharian kepada perubahan iklim (Hanifah et al., 

2014). Oleh yang demikian, usaha meningkatkan amalan diet lestari melalui Pendidikan 

Perubahan Iklim penting bagi meningkatkan kesedaran dan kesanggupan masyarakat untuk 

beralih daripada memilih diet yang menghasilkan jejak karbon yang tinggi kepada diet yang 

menghasilkan jejak karbon yang rendah dan kurang memberi kesan terhadap perubahan iklim bagi 

menjamin keselamatan dan keterjaminan makanan. 

 

Pendidikan merupakan suatu medium yang sangat penting bagi meningkatkan literasi iklim supaya 

setiap individu memahami kesan perubahan iklim yang mengancam kesejahteraan dan dapat 

mengadaptasi serta bertindak mengurangkan kesan perubahan iklim (Ying & Osman, 2021). 

Pendidikan Perubahan Iklim merupakan inisiatif di bawah Pendidikan Pembangunan Lestari atau 

Education for Sustainable Development (ESD) yang dilaksanakan untuk menyampaikan 

maklumat tentang perubahan iklim. Menurut Leal Filho et al. (2021), perubahan pemikiran 

masyarakat ke arah masa depan yang lestari mampu digalakkan melalui ESD. Pendidikan 

Perubahan Iklim perlu disampaikan melalui ESD bagi meningkatkan mitigasi perubahan iklim 

serta adaptasi terhadap perubahan iklim (Ferguson, 2022). Namun begitu, terdapat beberapa 

cabaran dalam menerapkan Pendidikan Perubahan Iklim seperti kekurangan kepakaran dan 

panduan dalam melaksanakan Pendidikan Perubahan Iklim merentasi kurikulum. 

 

Pendidikan Perubahan Iklim adalah sebahagian daripada pendidikan alam sekitar. Kedua-dua 

pendidikan alam sekitar dan Pendidikan Perubahan Iklim masih belum diajar sebagai suatu mata 

pelajaran khusus di Malaysia (Haliza Abdul Rahman, 2017). Walaupun begitu, Pendidikan 

Perubahan Iklim telah diterapkan melalui pendekatan formal mahupun tidak formal kepada semua 

peringkat, iaitu dari sekolah rendah, menengah mahupun di peringkat pendidikan tinggi (Reid, 

2019). Usaha ini harus ditingkatkan kerana Pendidikan Perubahan Iklim dapat memberi impak 

dalam mitigasi perubahan iklim (Wong et al., 2017).  

Antara usaha bagi menerapkan pendidikan iklim adalah secara merentas kurikulum. Mulai 2017, 

Elemen Merentas Kurikulum telah ditambah baik selaras perlaksanaan Kurikulum Standard 

Sekolah Menengah (KPM, 2017). Antara elemen yang berkait rapat dengan Pendidikan Perubahan 

Iklim ialah Elemen Kelestarian Global dan Elemen Kelestarian Alam Sekitar. Sebagai contoh, 

pengetahuan berkaitan jejak ekologi telah diintegrasi dalam mata pelajaran Sains Tingkatan Dua 

bagi memupuk sikap kepenggunaan lestari dalam kalangan murid. Selain itu, pengetahuan asas 

berkaitan jejak karbon turut diintegrasikan dalam mata pelajaran Sains Tingkatan Empat bertujuan 

untuk meningkatkan peranan individu dalam menangani kesan pemanasan global dan perubahan 

iklim. Namun begitu, peranan guru dalam menyampaikan maklumat mengenai perubahan iklim 

masih terhad. Beberapa penyelidik telah mengkaji tentang pengaruh pengetahuan guru terhadap 

keberkesanan pendidikan alam sekitar yang merangkumi Pendidikan Perubahan Iklim  (Haliza 

Abdul Rahman, 2017; Rachman & Matsumoto, 2019). Dapatan kajian telah mengenal pasti 

beberapa cabaran yang perlu diatasi bagi memastikan Pendidikan Perubahan Iklim dapat 

dilaksanakan dengan baik bagi meningkatkan amalan diet lestari. Antara cabaran yang 

dikemukakan dalam kajian tersebut adalah berkaitan tahap kesediaan guru, isi kandungan subjek 

yang sesuai dan peralatan yang bagi mengendalikan subjek tersebut. Sub topik di bawah akan 

membincangkan dengan lebih lanjut tentang cabaran dalam pelaksanaan pendidikan perubahan 

iklim yang telah dikenal pasti oleh sarjana di dalam mahupun di luar negara. 

 

Cabaran Perlaksanaan Pendidikan Perubahan Iklim 

Cabaran-cabaran dalam melaksanakan Pendidikan Perubahan Iklim perlu dikenal pasti dan diatasi 

supaya dapat melahirkan murid yang mempunyai literasi iklim serta mengetahui peranan mereka 

sebagai ahli masyarakat yang dapat mengurangkan kesan perubahan iklim. 

 

Menurut Dósa dan Russ (2020) pendidikan alam sekitar adalah suatu yang lazim, tetapi 

menerapkan pengetahuan tentang perubahan iklim dengan cara yang lebih berkesan dengan 

mengaitkannya fenomena persekitaran dalam kehidupan seharian murid adalah sukar untuk 

dilaksanakan. Herman et al. (2017)  yang melaporkan bahawa kefahaman guru tentang perubahan 

iklim masih kurang tepat. Kajian yang sama turut melaporkan guru masih sukar mengaitkan isu-

isu berkaitan perubahan iklim dengan sosial, politik, dan ekonomi yang melibatkan kehidupan 

seharian dan terdapat sebahagian guru yang mengabaikan topik-topik sukar yang berkaitan 

perubahan iklim. Selain isu pengetahuan guru yang terhad, isu kesediaan guru dalam 

melaksanakan Pendidikan Perubahan  Iklim juga harus diberi perhatian.  

 

Kajian Tolppanen et al. (2021) mendapati tidak terdapat korelasi antara pengetahuan  tentang 

tindakan iklim dengan  kesediaan guru pra- perkhidmatan dalam mengambil tindakan iklim. 

Kajian tersebut juga melaporkan bahawa, guru pra- perkhidmatan mempunyai tahap kesediaan 

rendah untuk mengambil tindakan iklim, walaupun mempunyai sedikit pengetahuan tentang 

perkara tersebut.  

 

Guru sangat berperanan untuk meningkatkan tindakan mitigasi perubahan iklim dalam kalangan 

murid. Dapatan kajian Renuka dan Mahmud (2022) melaporkan bahawa sikap terhadap 

penyesuaian perubahan iklim di kalangan guru dapat mendorong murid untuk meneroka 

pendekatan bagi mengadaptasi kesan perubahan iklim. Namun begitu, hasil dapatan Monroe et al. 

(2019) menunjukkan bahawa masih ramai guru sains sekolah menengah percaya bahawa tugas 

mereka dalam menyampaikan maklumat mengenai sains iklim terhad.  Dapatan ini disokong oleh 

Reis dan Ballinger (2020)  yang melaporkan bahawa prinsip-prinsip dan maklumat daripada 

organisasi antarabangsa tentang perubahan iklim adalah agak sukar untuk disampaikan dan 

memerlukan kaedah penyampaian yang lebih mudah supaya difahami di peringkat sekolah. 

Tambahan pula, Nasir Nayan et al. (2020) mendapati bahawa kemahiran dan amalan penyesuaian 

mitigasi perubahan iklim dalam kalangan guru pelatih adalah pada tahap sederhana. 

Dapatan kajian-kajian lepas menunjukkan guru masih belum sepenuhnya bersedia untuk 

menerapkan Pendidikan Perubahan Iklim merentasi kurikulum. Panduan yang lebih komprehensif 

perlu diberikan kepada guru bagi melaksanakan Pendidikan Perubahan Iklim. Hal ini merupakan 

suatu cabaran dalam memacu perubahan kepada gaya hidup rendah karbon yang berpotensi dalam 

menangani kesan perubahan iklim. Walau terdapat usaha yang telah dijalankan bagi 

membudayakan gaya hidup rendah karbon melalui pendidikan tidak formal, namun penerapan 

melalui pendidikan formal penting bagi meningkatkan potensi pendidikan sebagai salah satu 

langkah mitigasi iklim. 

 

Cabaran dalam Meningkatkan Amalan Diet Lestari 

Diet lestari ditakrifkan sebagai "diet yang memberi kesan yang rendah terhadap alam sekitar, 

menyumbang kepada keselamatan makanan dan pemakanan serta kehidupan yang sihat untuk 

generasi sekarang dan akan datang serta melindungi dan menghormati biodiversiti dan ekosistem 

boleh diterima dari segi budaya, mudah diakses, adil dan berpatutan dari segi ekonomi; pemakanan 

yang mencukupi, selamat dan sihat; sambil mengoptimumkan sumber semula jadi dan sumber 

manusia” (FAO, 2010) . Kesan yang rendah terhadap alam sekitar merujuk kepada jumlah jejak 

karbon yang rendah yang dihasilkan termasuk semasa aktiviti yang berkaitan dengan pengeluaran, 

pemprosesan, pengedaran, penyediaan dan penggunaan makanan (FAO, 2018).  

 

Saranan yang terdapat dalam diet lestari selari dengan usaha untuk mengurangkan jejak karbon 

makanan. Antara saranan berkaitan diet lestari adalah perubahan kepada pemilihan corak 

pemakanan berasaskan tumbuh-tumbuhan di samping mengurangkan makanan berasaskan haiwan 

(Bastian et al., 2021; Rose et al., 2019; Song et al., 2017). Pengambilan makanan berasaskan 

tumbuhan dalam sajian didapati menyumbang kepada pelepasan gas rumah hijau yang rendah 

berbanding makanan berasaskan haiwan (González-García et al., 2018) berdasarkan penilaian 

kitaran hayat sumber makanan tersebut (van de Kamp & Temme, 2018). Sebagai contoh, 

pengambilan protein daripada sumber kekacang dilaporkan menghasilkan jejak karbon paling 

rendah dan sangat disarankan sebagai pengganti protein haiwan (Toti et al., 2021). 

 

Makanan berasaskan daging haiwan, terutamanya makanan sejuk beku dan yang diproses adalah 

tidak lestari kerana menghasilkan jejak karbon yang tinggi. Beberapa penyelidik melaporkan 

bahawa pengambilan makanan hasil daripada daging haiwan yang diproses tidak membekalkan 

kandungan nutrien yang mencukupi, malah memberi kesan kepada peningkatan jejak karbon 

makanan (Mazzocchi et al., 2021; Moravejolahkami et al., 2020; Poore & Nemecek, 2019). 

Menurut (Bradley Ridoutt et al., 2021) amalan pengambilan makanan hasil daripada daging 

haiwan yang diproses boleh menyumbang kepada pengambilan tenaga yang melebihi keperluan 

seharian yang merupakan punca kepada pelbagai masalah kesihatan. 

 

Transformasi ekonomi di Malaysia turut menjadi cabaran kepada corak diet masyarakat. Menurut 

Goh et al. (2020), nisbah pengambilan protein berasaskan tumbuhan kepada protein berasaskan 

haiwan semakin berkurang dari masa ke masa dan kadar risiko penyakit tidak berjangkit yang 

berkaitan corak diet telah meningkat sebanyak 170%. Peningkatan ini selari dengan pendapatan 

isi rumah yang meningkatkan kemampuan dan perubahan gaya hidup masyarakat (Goh et al., 

2020). Kajian yang sama juga menyatakan perubahan sektor pertanian kepada sektor perindustrian 

di negara kita telah mengubah corak diet daripada tradisional kepada corak diet barat sejak 30 ke 

40 tahun yang lalu.  

Walaupun pembangunan ekonomi penting sebagai aras kemajuan negara, cabaran perubahan gaya 

hidup perlu diatasi dengan melengkapkan masyarakat dengan ilmu pengetahuan. Oleh yang 

demikian, Pendidikan Perubahan Iklim sangat penting untuk dilaksanakan supaya kesedaran 

tentang impak aktiviti harian, termasuk kepenggunaan makanan corak diet individu. Cabaran-

cabaran dalam melaksanakan Pendidikan Perubahan iklim perlu diatasi  supaya literasi iklim dapat 

ditingkatkan bagi menentukan gaya hidup rendah karbon.  

 

Langkah Mengatasi Cabaran Pendidikan Perubahan Iklim 

Cabaran-cabaran dalam melaksanakan Pendidikan Perubahan Iklim harus diatasi demi untuk 

berhadapan dengan masalah global, kesan perubahan iklim. Krisis iklim yang mengganggu 

kesejahteraan manusia harus ditangani dengan langkah-langkah mitigasi tertentu, tidak terkecuali 

melalui medium pendidikan. Kesediaan guru untuk melaksanakan Pendidikan Perubahan Iklim 

perlu diselarikan dengan kefahaman, kemahiran dan amalan dalam mengambil tindakan terhadap 

kesan perubahan iklim. Guru harus diberi panduan dan latihan yang komprehensif untuk 

mengintegrasi isu-isu tentang kesan perubahan iklim yang berkait rapat dengan kehidupan 

seharian murid.  

 

Selain itu, persediaan dalam melahirkan guru-guru yang mempunyai pengetahuan pedagogi isi 

kandungan berkaitan Pendidikan Perubahan Iklim perlu ditumpukan pada peringkat latihan. 

Kursus-kursus asas bagi guru mengintegrasi literasi karbon dan literasi iklim perlu dimasukkan ke 

dalam jumlah mata kredit pengajian mereka bagi program diploma dan ijazah pendidikan. 

Kesediaan bakal guru perlu untuk menerapkan Pendidikan Perubahan Iklim merentasi kurikulum 

ditingkatkan tidak kira apa juga mata pelajaran yang diajar. Ini penting bagi melahirkan murid 

yang berperanan mengambil tindakan terhadap perubahan iklim di samping beradaptasi dengan 

kesan perubahan iklim dalam menjalankan aktiviti-aktiviti dalam kehidupan seharian. 

 

Selain itu, kerjasama dan sumbangan kepakaran daripada para sarjana juga amat penting bagi 

membolehkan pengetahuan tentang perubahan iklim ini disampaikan di peringkat sekolah dan 

komuniti. Sebagai contoh, program “Ecolife Challenge” yang dijalankan di 23 buah sekolah 

rendah sekitar Iskandar Malaysia telah berjaya meningkatkan tingkah laku rendah karbon dalam 

kalangan murid dan guru (Phang et al., 2017). Selain itu, program komuniti Sekolah Rendah 

Karbon juga telah dikenal pasti dapat meningkatkan literasi karbon dalam kalangan murid 

(Hanifah Mahat et al., 2018). Program-program seperti ini amat penting dalam menerapkan 

amalan rendah karbon dalam kalangan warga sekolah dalam penggunaan tenaga dan aktiviti kitar 

semula dan pengurangan pelepasan karbon dalam penggunaan pengangkutan. 

 

Langkah Mengatasi Cabaran dalam Meningkatkan Amalan Diet Lestari 

Peningkatan literasi iklim dan literasi karbon dalam kalangan murid merupakan elemen yang 

sangat penting dalam meningkatkan amalan diet lestari. Kajian Smith et al. (2022) telah 

mencadangkan supaya kurikulum yang dapat meningkatkan literasi iklim dan literasi karbon harus 

dirangka dengan lebih komprehensif. Ini kerana, kajian beliau telah mengenal pasti terdapat 

kurang penekanan terhadap pengetahuan kesan kepenggunaan makanan terhadap alam sekitar 

dalam kurikulum di beberapa negara seluruh dunia. Selaras dengan itu, penekanan harus diberikan 

untuk meningkatkan kefahaman murid dalam kepenggunaan makanan yang lestari melalui 

Pendidikan Pendidikan Perubahan Iklim secara merentas kurikulum. 

 

Perspektif lain yang mempengaruhi amalan diet lestari seperti kelestarian dan sosiobudaya, 

ekonomi dan kesihatan juga perlu diberi perhatian. Menurut Fink et al. (2021), amalan diet lestari 

merupakan suatu perkara yang kompleks dan melibatkan faktor-faktor seperti pendidikan, 

ketersediaan, pengiklanan dan harga. Selain memberi perhatian melalui medium pendidikan, 

ketersediaan makanan yang lestari khususnya daripada sumber bahan mentah tempatan perlu  

ditingkatkan. Sistem makanan yang memudahkan pengguna memperoleh makanan yang 

menghasilkan jejak karbon yang rendah seperti jualan terus dari usahawan tani tempatan harus 

ditingkatkan.  

 

Promosi makanan-makanan seperti saranan diet lestari seperti makanan berasaskan kekacang dan 

makanan tempatan seperti tempe perlu ditingkatkan. Selain itu, usaha dalam penyelidikan dan 

pembangunan serta inovasi makanan seperti saranan diet lestari harus tambah. Di samping itu, 

harga yang berpatutan bagi makanan berasaskan diet lestari juga perlu diberi perhatian. Menurut 

Chen dan Antonelli (2020) faktor harga makanan juga merupakan salah satu faktor yang 

mempengaruhi pemilihan diet. 

 

Faktor pengiklanan makanan yang tidak lestari seperti makanan segera, dan makanan ultra-proses 

perlu dihadkan supaya kurang mempengaruhi amalan diet yang tidak lestari. Selain memberi kesan 

terhadap kesihatan (Cambeses-Franco et al., 2021; Neacsu et al., 2017), makanan segera turut 

memberi kesan kepada perubahan iklim dengan penghasilan jejak karbon yang tinggi hasil 

penggunaan tenaga elektrik di peringkat pemprosesan dan penyejukbekuan serta proses 

pembungkusan dan pengedaran makanan yang merangkumi keseluruhan kitaran pengeluaran 

(FAO & WHO, 2019).  

 

Langkah-langkah mengatasi cabaran dalam meningkatkan amalan diet lestari daripada pelbagai 

aspek termasuk pendidikan, sosio-budaya,  ekonomi dan polisi perlu diambil bagi meningkatkan 

amalan diet lestari. Pendekatan polisi pemakanan lestari telah dilakukan di negara-negara maju 

dan berpendapatan tinggi serta negara-negara membangun bagi meningkatkan amalan diet lestari. 

Sebagai contoh, negara-negara seperti Perancis, New Zealand dan China telah merangka dan 

membangunkan polisi pemakanan yang memberi tumpuan kepada kelestarian alam sekitar (Lee 

et al., 2021). Namun begitu, polisi pemakanan lestari masih belum diwujudkan di negara kita. 

Oleh yang demikian, penyebaran maklumat berkaitan amalan diet lestari harus diperkasakan 

terlebih dahulu melalui medium pendidikan. 

 

Bagaimana pula melalui pendidikan? Huraikan langkah-langkah mengatasi cabaran ini melalui 

pendidikan.  

 

Langkah Mengatasi Cabaran dalam Meningkatkan Amalan Diet Lestari melalui 

Pendidikan 

Pendidikan merupakan medium utama dalam menyampaikan pengetahuan dan maklumat 

berkaitan kepenggunaan lestari kepada masyarakat. Selain itu, pendidikan juga dilaporkan 

mempunyai peranan dalam mengubah tingkah laku individu dalam melakukan tindakan mitigasi 

iklim (Karunaneethy& Mahmud, 2022). Cordero et al. (2020) melaporkan bahawa strategi 

mitigasi yang berpotensi setanding penggunaan teknologi bersih. Menyedari kepentingan peranan 

pendidikan sebagai suatu strategi mitigasi iklim, Bahagian Pembangunan Kurikulum telah 

menerbitkan Buku Panduan Pelaksanaan Kelestarian Global pada tahun 2016 sebagai panduan 

guru dalam melaksanakan Elemen Merentas Kurikulum (EMK) dalam pengajaran dan 

pembelajaran (KPM, 2016). Antara bidang pembelajaran yang dimuatkan dalam Elemen 

Kelestarian Global ialah Penggunaan Makanan secara Lestari di bawah tema ke- lima, iaitu 

Pengeluaran dan Penggunaan Makanan secara Lestari. 

 

Pelaksanaan elemen Kelestarian Global perlu diperkasakan dengan memberi bimbingan yang 

komprehensif kepada guru-guru untuk menerapkan elemen tersebut dalam topik-topik yang 

berkaitan. Selain itu kemahiran menggunakan pendekatan pembelajaran yang dapat meningkatkan 

penglibatan aktif murid dalam menyelesaikan masalah berkaitan langkah mitigasi iklim harus 

diberikan kepada guru. Kebolehan guru untuk melaksanakan kaedah pembelajaran secara aktif 

seperti Pembelajaran Berasaskan Masalah dapat melatih murid untuk membiasakan diri mereka 

menyelesaikan masalah mirip masalah dalam kehidupan seharian, termasuk pemilihan diet yang 

lestari.  

 

Selain itu, penerapan pengetahuan tentang gaya hidup rendah karbon melalui aktiviti ko-

kurikulum dan program sekolah yang melibatkan sukarelawan dan badan bukan kerajaan boleh 

dijalankan. Program pameran kelestarian dan gaya hidup rendah karbon yang dijalankan di 

sekolah dapat meningkatkan kesedaran murid kepentingan mengurangkan jejak karbon dalam 

aktiviti kehidupan seharian (Wong et al., 2017). Sebagai contoh, Program “Iskandar Malaysia 

Ecolife Challenge” di bawah kerjasama Universiti Teknologi Malaysia dan Agensi Pembangunan 

Wilayah Iskandar (IRDA) telah berjaya meningkatkan kesedaran dan amalan gaya hidup rendah 

karbon dalam kalangan murid di sekolah-sekolah terpilih di Bandar Iskandar, Johor (Phang et al., 

2017). Usaha ini dapat mempercepat proses penyebaran pengetahuan dan maklumat daripada para 

profesional kepada murid sekolah secara langsung. Program kesedaran kepenggunaan makanan 

secara lestari dan kempen peralihan kepada corak diet lestari perlu dijalankan di peringkat sekolah 

bagi mendidik murid kepentingan pemilihan corak diet dalam mengurangkan kesan perubahan 

iklim. 

 

KESIMPULAN 

Selain merupakan diet yang memberi kesan baik terhadap kesihatan, diet lestari juga merupakan 

diet yang memberi kesan rendah kepada alam sekitar, khususnya terhadap kesan perubahan iklim. 

Sebagai individu yang bertanggungjawab dan mengetahui impak positif menjalankan gaya hidup 

rendah karbon, komitmen perlu diberikan untuk beralih kepada diet lestari sebagai corak 

pemakanan. Pelbagai isu dan cabaran dalam meningkatkan amalan diet lestari merangkumi aspek 

pendidikan serta status amalan rendah karbon dalam kalangan murid serta guru telah dibincangkan. 

Langkah-langkah mengatasi cabaran dalam meningkatkan amalan diet lestari daripada pelbagai 

aspek termasuk pendidikan, sosio-budaya dan ekonomi perlu diambil bagi meningkatkan amalan 

diet lestari turut dikemukakan. Isu-isu dan cabaran-cabaran bagi meningkatkan amalan diet lestari 

sangat penting untuk diatasi.  Keadaan perubahan iklim yang menjejaskan ekosistem akan 

bertambah buruk sekiranya peningkatan jejak karbon hasil kepenggunaan makanan yang tidak 

lestari tidak dikurangkan. Lebih serius lagi, perubahan iklim dilaporkan sebagai sebab utama 

masalah kemerosotan hasil pertanian serta ancaman sekuriti makanan (Hadida et al., 2022; 

Mesquita & Bursztyn, 2018). Ancaman sekuriti makanan akibat kekurangan hasil pertanian akibat 

bencana banjir dan kemarau kesan perubahan iklim dikhuatiri akan menjejaskan sumber makanan 

bagi menampung populasi manusia yang kian bertambah (Steiner et al., 2019). 

 

Pendidikan merupakan medium penyampaian maklumat yang mempengaruhi perubahan tingkah 

laku kelestarian dalam individu  (Abdul Rahman & Mohd Yusop, 2020). Perubahan tingkah laku 

individu untuk beralih kepada diet lestari akan memberi kesan langsung kepada mitigasi iklim. 

Justeru, intervensi pendidikan perlu dipertingkat bagi menerapkan pengetahuan tentang 

kelestarian khususnya berkaitan kepenggunaan lestari kepada murid. Panduan dan latihan yang 

komprehensif perlu diberikan kepada guru supaya dapat mengintegrasi pendidikan perubahan 

iklim yang menjurus kepada kepentingan peralihan kepada diet lestari supaya dapat memberikan 

maklumat yang tepat kepada murid. Secara tidak langsung, pengetahuan ini dapat disebarkan 

kepada keluarga mereka  dan  seterusnya dapat disebar  luas kepada masyarakat. Pengetahuan 

individu tentang kesan aktiviti kepenggunaan yang mereka jalankan setiap hari dapat menghalang 

mereka daripada melakukan aktiviti yang menyumbang kepada peningkatan jejak karbon 

seterusnya beralih kepada amalan lestari.   

 

Berdasarkan isu-isu dan cabaran-cabaran yang telah dibincangkan, beberapa langkah penting 

dalam meningkatkan amalan diet lestari khususnya melalui medium pendidikan perlu 

dilaksanakan. Sebagai implikasi bagi kajian-kajian yang akan datang, dicadangkan untuk 

mengkaji intervensi pengajaran dan pembelajaran yang dapat mendedahkan murid kepada kesan 

amalan diet terhadap alam sekitar, pengukuran dan pengiraan jejak karbon makanan dalam diet 

seharian dan penggunaan pendekatan pembelajaran berasaskan projek amalan hijau yang lain 

seperti kebun bandar. Intervensi pembelajaran aktif yang secara langsung meningkatkan 

keterlibatan murid secara aktif perlu dikaji bagi menggalakkan amalan diet lestari dalam kalangan 

murid. Amalan diet lestari sebagai satu gaya hidup rendah karbon sangat penting untuk diterapkan 

dalam kalangan murid serta masyarakat sebagai suatu langkah mitigasi perubahan iklim. 

Pembentukan individu yang mengamalkan diet lestari akan menyumbang dalam mencapai aspirasi 

negara bagi mengurangkan jejak karbon sebanyak 45% menjelang tahun 2030 dan mencapai 

matlamat negara sifar karbon bersih menjelang 2050.  

